
Irunberriko meningitis kasuak direla-eta Osasun Departamentuak egindako esku-hartzeen berri eman du Kutz kontseilariak

Osasun Publikoaren Institutua tratamendu profilaktikoa ezartzen ari da gaitzak jotakoekin kontaktuan egon diren lagunei

Asteartea, 2008ko urtarrilaren 15a. Irunberrin antzeman dituzten gaixotasun meningokozikoaren kasuak direla-eta Osasun Departamentuak egindako esku-hartzeen berri eman du María Kutz Peironcely Osasun kontseilariak.

Joan den abenduaren 31z geroztik lau kasu antzeman dituzte. Gaixoetako bat hil egin da, eta gainerako hiruak onera egiten ari dira. 

Osasun kontseilariak nabarmendu duenez, gaixotasuna B motako meningokokoak eragiten du, eta ez da haren kontrako txertorik ezagutzen. Meningitis mota hori neguko gaixotasuna da, eta iaz, 25 kasu izan ziren Nafarroan. Irunberrin antzeman dituztenei dagokienez, espazioan eta denboran kontzentratuta egon badira ere, kasu “primarioak” direla esan du kontseilariak; hau da, gaur egun ez omen dago proba epidemiologikorik gaixoek elkar kutsatu dutela adierazteko. Mikroorganismoen anduia zein den zehaztearren, bildutako laginak Mikrobiologiako Laborategi Nazionalera bidali dituzte, Majadahondara, azterketa genetikoa egiteko. 
Ildo horretan, eta Kutz kontseilariak adierazi duenez, Osasun Departamentuaren helburuak honako hauek dira: gaitzak jotakoak azkar diagnostikatzea (osasun artapeneko sarearekin harremanetan jarri bezain laster), eta gaixoen inguruko lagunei profilaxi neurriak ezartzea. 
Antzeman dituzten gaixoen egoera honako hau da: 2007ko azkeneko egunean 17 urteko gazte bat ospitaleratu zuten Nafarroako Ospitalean, eta gaur egun, onera egiten ari da; urtarrilaren 9an bigarren kasua antzeman zuten (17 urteko gaztea), eta zentro berean hil zen ospitaleratu eta ordu batzuen buruan; urtarrilaren 13an, berriz, abenduaren 31n eta urtarrilaren 5ean eta 6an Irunberrin egon zen Donostiako 18 urteko gazte bat ospitaleratu zuten Gipuzkoako hiriburuko Donostia Ospitalean, eta hori ere onera egiten ari da; amaitzeko, atzo arratsaldean, urtarrilaren 14an, 55 urteko emakumezko bat ospitaleratu zuten, Nafarroako Ospitalean, eta onera egiten ari da.

Egin dituzten analisien arabera, gaitzak jotako lau lagunak B motako meningokokoaren eraginez gaixotu dira, eta ez da haren kontrako txertorik ezagutzen. Meningokoko hori sudur-faringe eremuan kokatzen den mikroorganismoa da, eta gaixotasuna batzuetan baino ez du garatzen. Garapenak meningitisa eragin dezake, eta kasurik larrienetan, gaixo hil egin daiteke, odol sepsiaren eraginez. Gaixotasunaren sintomak honako hauek dira: sukar handia, arnasa hartzeko zailtasunak eta buruko mina. Arnasbideen bidez kutsatzen da, gaixoarekin kontaktuan egon diren pertsonen kasuan (gertuko kontaktua eta iraunkorra izan duten pertsonen kasuan), eta gaixotasunak hamar eguneko inkubazio aldia du. Irunberriko kasuei dagokienez, Donostia Ospitalean dagoen gaztea abenduaren 31n Nafarroako Ospitalean sartu zutenarekin kontaktuan egon zen, eta ondorioz, profilaxi tratamendua jaso zuen; hala ere, gaixotasunaren inkubazio alditik kanpo azaldu da gaixotasuna (hamar egun igaro ostean), eta beraz, kasu “primario”tzat jo dute (hots, gaixotasuna ez da kutsadura bidez garatu). 
Kasu bat diagnostikatzen dutenean, Osasun Publikoaren Institutuak antibiotiko bidezko profilaxia egiten du, gaixotasunari aurrea hartzeko, gaitzak jotakoen inguruko lagunekin, baldin eta izan duten kontaktua gertukoa eta iraunkorra izan bada. Horixe bera egin dute Irunberriko kasuekin zerikusia duten lagun guztiekin. Profilaxia Rifampicina izeneko antibiotikoarekin egiten dute, baina kasu honetan Ciprofloxacino izenekoa erabili dute; izan ere, Donostia Ospitaleak jakinarazi duenez, bertan ospitaleratutako gazteak duen meningokokoak jasan egiten du lehenengo sendagaia. Haurrentzat eta haurdunentzat, berriz, Ceftriaxona izeneko antibiotikoa erabiltzen dute. 

